
Fjalim i ambasadorit Paul D. Wohlers 
me rastin e nënshkrimit të Memorandumit për mirëkuptim për Programin Fulbright 

 
6 tetor 2011  

 Mirëmëngjes dhe ju faleminderit ministër Kralev që më ftuat t’ju bashkangjitem sot në 
këtë ceremoni historike.   

Në shtator të vitit 1945, një senator i ri i quajtur J. William Fulbright dorëzoi në 
Kongresin e SHBA-ve një propozim ligj i cili parashihte që nga shitja e materialeve të tepërta 
luftarake të financohet “promovimi i vullnetit të mirë ndërkombëtar përmes shkëmbimit të 
studentëve në fushën e arsimit, kulturës dhe shkencës.” Kështu u krijua programi Fulbright që sot 
është programi ndërkombëtarisht i pranuar dhe më prestigjioz në botë për shkëmbim të 
studentëve. 

Që nga themelimi i tij, programi Fulbright ka ndihmuar në zhvillimin dhe përforcimin e 
marrëdhënieve bilaterale mes Shteteve të Bashkuara dhe vendeve të ndryshme në botë, dhe 
shtetet partnere kanë përpiluar programet e tyre në mënyrë që t’u shërbejnë vlerave dhe nevojave 
të përbashkëta. Dhe derisa bota ka ndryshuar në mënyrë dramatike që kur senatori Fulbright ka 
perpiluar këtë program, parimet thelbësore të partneritetit ndërkombëtar dhe mirëkuptimit të 
ndërsjellë mbeten edhe më tej thelbi i misionit të programit Fulbright.  

Që nga viti 1946 kur studentët dhe ekspertët e parë filluan punën e tyre, në programin 
Fulbright kanë marrë pjesë mbi 310.000 individë nga 155 shtete të botës. Dyzet e tre pjesmarrës 
në këtë program kanë fituar çmimin Nobël dhe shumë të tjerë kanë qenë liderë në art, në fushë 
akademike, në politikë dhe shërbimin publik. 

Mbi 230 qytetarë të Maqedonisë janë në mesin e këtyre ish- pjesmarrësve të dalluar në 
këtë program dhe programi çdo vit po vazhdon të rritet. Këtë vit kemi gjashtëmbëdhjetë 
pjesëmarrës në Fulbright programin; njëmbëdhjetë prej tyre janë nga Maqedonia dhe do të 
studiojnë dhe do të bëjnë hulumtim në Shtetet e Bashkuara, dhe pesë ekspertë, studentë dhe 
asistentë për mësim të gjuhës angleze do të jetojnë dhe punojnë këtu. Përvoja tejkalon 
akademiken; duke u bërë pjesë e një vendi dhe shoqërie tjetër, duke mësuar gjuhën, historinë dhe 
kulturën e atij vendi, ne jo vetëm apsorbojmë informata dhe njohuri, por fillojmë të kuptojmë 
pikëpamjet, qëndrimet dhe bindjet e ndryshme në botë.  

Senatori Fulbright besonte fuqimisht në rëndësinë e diskutimeve të hapura dhe të sinqerta 
në nivelin akademik dhe më gjerë. Ai besonte që qytetarët kanë përgjegjësi të zgjerojnë 
vështrimet e tyre personale, të kërkojnë përgjegjësi nga liderët e tyre dhe të jenë pjesë e dialogut 
kombëtar. Përmes shkëmbimeve, pjesëmarrësit në programin Fulbright njihen me ide dhe bindje 
të ndryshme, të cilat më pas mundësojnë që studentët dhe profesorët të kuptojnë më mirë jo 
vetëm shtetin nikoqir ku studiojnë, por edhe vendin e tyre.  

“Ne duhet të mësojmë të hulumtojmë të gjitha opcionet dhe mundësitë me të cilat 
ballafaqohemi në një botë komplekse e që ndryshon shpejtë,“ ka thënë senatori Fulbright. “Ne 
duhet të mësojmë të pranojmë dhe të mos frikohemi nga zërat e mospajtimit.” Përmes këtij 
programi të mrekullueshëm që po formalizojmë sot me Republikën e Maqedonisë, ne u japim 
mundësi më të mëdha studentëve dhe ekspertëve nga dy vendet tona që të ndajnë ide, të kuptojnë 
më mirë popujt tanë, dhe akoma më tepër të kontribuojnë në komunitetet e tyre pas kthimit në 
shtëpi.  

 
Faleminderit.  
 


